
A MEDIEVAL FAMILY BATHHOUSE DISCOVERED AT THE TUNKAT SITE 

Joʻraqulov Boburmirzo  
PhD student at the National Center of Archaeology, Academy of Sciences 

Masidikov Elyor 
PhD researcher at the Almalyk Branch of Tashkent State Technical University 

Abstract. This article examines a domestic bathhouse dating back to the medieval period, discovered at the Tunkat 
archaeological site. The structure, built with fired bricks and containing various ceramic artifacts such as pots and 
lamps, is believed to have served one or several families and dates to the 11th–12th centuries. Based on the 
architectural features and materials used, the study sheds light on the sanitary culture of the local population 
during the Qarakhanid period. The article also explores the historical significance of bathhouses in Islamic 
civilization, highlighting their role in daily life, hygiene, and urban development across Central Asia. 

Keywords: Tunkat, medieval period, domestic bathhouse, archaeological excavation, fired bricks, ceramic vessels, 
11th–12th century, sanitary culture, material culture, Islamic civilization. 

TUNKAT YODGORLIGIDAN TOPILGAN OʻRTA ASRLAR OILAVIY HAMMOMI 

Joʻraqulov Boburmirzo Bahodir oʻgʻli 
Fanlar Akademiyasi milliy arxeologiya markazi tayanch doktoranti 
E-mail: boburmirzojoraqulov2@gmail.com  

Masidikov Elyar Mirsodikovich  
TDTU Olmalik filiali tayanch doktoranti  
E-mail: masidikovelyor@gmail.com 

Annotatsiya. Mazkur maqolada Oʻrta asrlarga oid Tunkat yodgorligidan topilgan oila uchun moʻljallangan 
hammomning tuzilishi, arxitektura xususiyatlari va unda topilgan moddiy madaniyat yodgorliklari tahlil qilingan. 
Arxeologik qazishmalar natijasida aniqlangan hammom inshootining qurilish texnikasi, funksional vazifasi va 
ishlatilgan materiallari (pishiq gʻisht, sopol idishlar, chiroq va boshqalar) asosida uning XI–XII asrlarga oid ekani 
aniqlangan. Tadqiqot davomida mazkur inshootning oʻz davridagi sanitariya-madaniyat darajasini aks ettiruvchi 
noyob manba sifatidagi ahamiyati yoritilgan. Shuningdek, maqolada hammomlarning islom sivilizatsiyasidagi 
oʻrni, ularning shaharlardagi ijtimoiy va maʼnaviy hayotdagi roli haqida tarixiy-qiyosiy tahlil berilgan. 

Kalit soʻzlar: Tunkat, oʻrta asrlar, oila hammomi, arxeologik qazilmalar, pishiq gʻisht, sopol idishlar, XI–XII asr, 
sanitariya madaniyati, moddiy madaniyat, islom sivilizatsiyasi. 

DOI: https://doi.org/10.47390/SPR1342V5SI6Y2025N02  

Kirish. 

Tunkat Ohangaron vodiysining qadimgi va oʻrta asrlarda maʼdan ishlab chiqarish 

tarmoqlari yuksak darajada rivojlangan iqtisodiy-xoʻjalik, sanoat markazi hisoblangan. Unda 

togʻ sanoati, yaʼni qora va rangli metall xomashyosi ishlab chiqarish ayniqsa rivojlangan.  

Y.F. Buryakov yodgorlik hududi 180 gektar ekanligini taʼkidlagan [10]. Ushbu shahar 

xarobalarini Olmaliq va Angren shaharlarini bir-biri bilan bogʻlovchi avtomobil yoʻli janubiy va 

shimoliy qismlarga boʻlib turadi. Afsuski, uning shimoldagi 45 gektarga yaqin qismigina 

mailto:masidikovelyor@gmail.com
https://doi.org/10.47390/SPR1342V5SI6Y2025N02


SCIENCEPROBLEMS.UZ-Ijtimoiy-gumanitar fanlarning dolzarb muammolari № S/6 (5) – 2025  

 

15 

saqlanib qolgan, xolos. Yodgorlik oʻrni Obiz va Sarjayloq qishloqlari hududiga toʻgʻri kelganligi 

uchun aholi tomonidan unga ayrim zarar yetkizilish holatlari boʻlganligini koʻrish mumkin. 

Shuningdek, ayrim hududlari fermer xoʻjaliklari tomonidan oʻzlashtirilgan. M.Y. Masson,  

Y.F. Buryakov kabi olimlar tomonidan ark (hokim qarorgohi) deb belgilangan yodgorlikning 

shimoli-gʻarbiy qismi ham bugungi kunda butunlay yoʻq qilib yuborilgan [9].  

Adabiyotlar tahlili va metodologiya. 

Tunkatning Angren va Olmaliq trassasidan janubdagi yerlari esa fermer xoʻjaliklari 

tomonidan butunlay tekislanib, ekin maydonlariga aylantirib yuborilgan. Ushbu yerda 

Ohangaron tuman hokimligi tomonidan “Yashil makon” tashkil etilib, koʻplab teraklar ekilgan. 

Ulardan janubda yirik oʻq ariq oʻtkazilgan. Ariqdan gʻarbiy ekin maydonlariga suv olib oʻtilishi 

natijasida, yer ostidagi boʻshliqlarga suv sizib kirib, yirik choʻkmalar hosil boʻlgan. Bu haqda 

darhol mahalliy aholi tomonidan yodgorlikda arxeologik tadqiqotlar olib borayotgan 

Ohangaron arxeologik guruhi aʼzolariga xabar berildi. Guruh tomonidan choʻkmalar 

tekshirilganda, ulardan birida pishiq gʻishtdan terilgan qurilma devorining bir qismi koʻrinib 

qolganligi aniqlandi. Qurilmani markazida 4X5 metr oʻlchamda qazishma ishlari amalga 

oshirildi. Avval, maydonning ustki qismi oʻt va tikanlardan tozalandi. Yer sathidan 40 sm qazib 

tushilganda pishiq gʻishtli qurilmaning yuqori qismi ochila boshlandi. Uning ichini 

tuproqlardan tozalash jarayonida 2 dona sopol qozon, 1 dona chiroq va 1 ta sopol idishning tag 

qismi topildi. Ushbu qurilmani terishda ishlatilgan pishiq gʻishtlarning oʻlchamlari 26X13X4 sm 

ni tashkil etadi. Gʻishtlarning pastki qismi tekis, yuzasida esa barmoq izlaridan oʻziga xos belgi 

tushirilgan.  

Pishiq gʻishtlardan terilgan qurilmaning oʻlchami 1,10x1,10 metr boʻlib, kvadrat shaklda 

ekanligi aniqlandi. Gʻishtlarning oʻlchami 26X13X4 sm.ni tashkil etadi. Atrofda ham pishiq gʻisht 

boʻlaklari sochilib yotibdi. Qurilma tuzilishi, oʻlchamlari, funksional maqsadiga koʻra uyda 

ishlatiladigan kichik hammom boʻlib, bir yoki bir necha oilaga xizmat qilgan. S. Xmelniskiy 

bunday tuzilmalarni shaxsiy banyalar yoki uy hammomlari deb atagan [16]. 

Uning saqlangan balandligi 50 sm.ni tashkil etadi. Uning pol qismini qurush uchun 

yaxshi pishirilgan 28 ta, devorlarini tiklash uchun 140 ta butun va siniq gʻishtlardan 

foydalanilganligi koʻzga tashlanadi. Gʻishtlarni terishda loy qorishmasidan foydalangan. 

Hammomning gʻarbiy devori tag qismida 13X10 sm oʻlchamdagi suv chiqib ketishi uchun teshik 

qoldirilgan. Ushbu hammomning janub tomonida katta chuqur oʻrni bor. Chuqur ekin maydoni 

sugʻorilganda suv sizib kirishi natijasida hosil boʻlgan, atrofiga gʻisht urilmagan. Uning 

tuprogʻida kulga oʻxshash aralashmalar bor.  

Hammomning poliga terilgan gʻishtlar suv chiqib ketadigan teshikka tomon qiyalanib 

boradi. Pol yuzasiga oyoq toymasligi uchun barmoq izi tortilgan gʻishtlar terilgan. 

Muhokama va natijalar. 

Hammomni ochib oʻrganish jarayonida bir dona sopol qozon, koʻza tagligi va chiroq 

aniqlandi: 

Sopol qozonning ogʻzi ovalsimon koʻrinishda, diametri 27 sm. Labining tashqi toʻrt 

tomoniga arra tishli naqshlangan ushlagichlar yopishtirilgan. Ular idish labidan 1,5 sm 

tashqariga boʻrtib chiqib turibdi. Qozonning loyi qizil rangda, sirtida kuygan izlar saqlangan. 

Uni tayyorlash jarayonida mayda tosh, qum aralash qorishmadan foydalanilgan. Qozonning 

saqlangan balandligi 13,5 sm.ni tashkil qiladi. Qozon devorining qalinligi 0,3 – 0,7 sm, lab qism 

devorining qalinligi 1,3 sm. Tag qismi butunlay sinib, yoʻqolgan. Odatda bunday qozonlarning 

tagi dumaloq shaklda boʻladi. Ushbu tipdagi qozonlar Suyurlitepa [12], Tunkat [1], Fargʻona 

vodiysi yodgorliklaridan koʻplab topilgan boʻlib, Fargʻonaning oshxona idishlarini oʻrgangan  

I. Axrorov [6] tomonidan XI-XII asrlar bilan davrlashtirilgan.  

Sopol idish tagligi. Ushbu idishning loyi qizgʻish rangda. Saqlangan balandligi 16,5 sm. 

Aynan ushbu nuqtada uning qorin diametri 27 sm.ni tashkil etadi. Tag qismi tekis, uning 

diametri 12 sm. Tag qismining qalinligi 0,4 sm. Qorin devorining qalinligi 0,5 – 1 sm.ni tashkil 

qiladi. Idishning oʻlchamlaridan kelib chiqqan holda, uning koʻza ekanligini taxmin qilish 

mumkin. Undan yuvinish xonachasida suv solib foydalanilgan boʻlishi ehtimoldan holi emas.  

Chiroq. Sopoldan tayyorlangan. Uning tagida yaltiroq kumush rang sirlar qisman 

saqlangan. Chiroqning boʻyi 4,3 sm. Tag qismining diametri 4 sm. Ogʻzining diametri 3 sm. Ogʻzi 

oldinga qarab choʻzilib chiqqan. Lekin ushbu qism sinib ketgan. Orqa tomonidagi tutqichi 

singan, lekin uning izlari saqlangan. Qorin diametri 7,3 sm.ni tashkil qiladi. Chiroq devorining 

qalinligi 0,5 sm.ni tashkil qiladi. Chiroqning boʻgʻiz qismi (<<<<< >>>>>) mana bunday 

koʻrinishdagi naqshlar bilan bezatilgan. Ushbu bezaklar tagida chiroqning har ikki tomoniga 6 

tadan 12 ta aylana naqshlar chizilgan. Aylanalar ichida gul yaproqlariga oʻxshash 6 ta nuqtalar 

chizilgan. Ushbu chiroqdan oʻz davrida yuvinish xonachasida tungi vaqtda foydalanilgan 

boʻlishi ehtimoldir.  

Barchamizga maʼlumki, islom olamida hammom qurilishiga qadimdan katta eʼtibor 

qaratilgan, bu oddiy kundalik hayotga, diniy, ijtimoiy va shaxsiy hayotga bogʻliq jarayondir. 

Hammomlarning soni va sifati shaharning gullab-yashnashining oʻlchovi boʻlib xizmat qilgan va 

oʻrta asrlar mualliflarining tavsiflarida albatta qayd etilgan [5]. Sharqda hammomlar eramizdan 

oldingi V asrda Suriyada qurilgan boʻlib, Muhammad a.s. u hammomni koʻrgan va xalifalikning 

barcha hududlarida jamoatchilik maishiy muassasi sifatida qurilishiga tavsiya bergan degan 

fikrlar mavjud [13]. Musulmon Sharqidagi hammomlar Yevropa hammomlaridan farqli oʻlaroq, 

poklanish joyi, hordiq chiqarish va ma’naviyat markazi maskani sifatida faoliyat olib borgan. 

Hammomlar shaharning farovonligining oʻlchami boʻlib, VIII asrda Markaziy Osiyoga kirib 

kelgan arablar bilan birga mamlakat madaniyati va ijtimoiy hayotining ajralmas tarkibiy 

qismiga aylangan.  

Mana shunday oilaviy hammomlar A. Gritsina [2] tomonidan Xovosda ham oʻrganilgan. 

Lekin koʻplab qazishmalarda oilaviy hammomlarga nisbatan jamoat hammomlari koʻp 

uchraydi. Markaziy Osiyoda jamoat hammomlarining qurilishi IX-XI asrlarda faollashdi. 

Moʻgʻillarga qadar har bir shahar va qishloqda hammomlar mavjud boʻlib, ular masjidlaridan 

keyingi yeng koʻp tashrif buyuriladigan joylar sanalgan. Katta hammomlarning devorlari 

odatda bezatilgan yoki boshqa usullarda bezatilgan [2]. Masalan, Shoxjuvorda hammomlar 

rezina terrakota panellari bilan bezatilgan [14]. Afrosiyobdagi hammom ham rezina naqsh 

bilan bezatilgan [11]. Bolshakovning fikricha, Samarqand shahrida 60 – 80 ta hammom boʻlgan 

[7]. Afrosiyobdan janubi-gʻarbda birinchi davr hammomi (X asr oxiri XI asr boshida) qazilgan 

[17]. Moʻgʻillargacha boʻlgan davr hammomlari Markaziy Osiyoning turli mintaqalarida ochib 

oʻrganilgan: Taroz qalʼasi [8] (XIII asr), Shoxjuvorda [14], Axsikentda [3] (X asr oxiri – XI asr 

boshi), Margʻilonda [4], Toshkentda [15] va boshqa koʻplab joylardan topilgan. 

Hammomlarning pishgan gʻishtlardan qurilganligi, yodgorlik hududlaridan koʻplab 

sopol quvurlarning, chuqur oʻralarning topilishi ajdodlarimiz qadim davrdan atrof muhitning 

tozaligiga, kanalizatsiya tarmoqlariga alohida eʼtibor qaratganligini koʻrsatadi. Bu moddiy 

manbalar tunkatliklarning ming yil oldingi yuvinish madaniyati haqida mana shunday muhim 

maʼlumotlarni taqdim etadi.  

1-rasm. 

 

2-rasm. 

3-rasm. 

Xulosa.  

Ushbu hammom Tunkat yodgorligidan topilgan birinchi oilaviy hammom boʻlib, uning 

isitish tizimlari, qoʻshimcha xonalari, suv yoʻllari aniqlanmadi. Shunga qaramasdan 

Qoraxoniylar davriga oid oilaviy hammomlarning topilishi Tunkat aholisining yuqori darajada 

sanitariya qoidalariga eʼtibor qaratishganligidan guvohlik beradi. Turon diyorida azaldan 

tozalikka, yuvinish joylari, hammomlarga aholining eʼtibori yuqori boʻlgan. Buni Turonning 

yuragi boʻlgan Oʻzbekistonning turli joylarida uchratilayotgan moddiy manbalar ham isbotlab 

turibdi.  

